
BASHKIA TIRANË

KËSHILLI BASHKIAK

Nr.______prot. 





                         Tiranë, më___.___.2024

V E N D I M 
Nr. 38, datë 28.03.2024
PËR

DHËNIEN NË PËRDORIM PA KUNDËRSHPËRBLIM NË FAVOR TË QENDRËS “TRASHËGIMIA PËR TË GJITHË-GARDA”, NJË PJESË TË PASURISË ME NUMËR 4/853, TË NDODHUR NË ZONËN KADASTRALE 8270, SIPAS MARRËVESHJES SË BASHKËPUNIMIT QË DO TË NËNSHKRUHET PËR KËTË QËLLIM

Në mbështetje të nenit 8, pika 2, nenit 9, pikat 1, nënpika 1.1, shkronja “b”, nënpika 1.6, shkronja “b”, nenit 54, shkronjat “e/1”, “f” dhe “k”, nenit 55, pikat 3 dhe 6, të ligjit nr. 139/2015, “Për vetëqeverisjen vendore”, të ndryshuar, nenet 901-912, të ligjit nr. 7850, datë 29.07.1994 “Kodi Civil i Republikës së Shqipërisë”, të ndryshuar, ligjit nr. 68/2017 “Për financat e vetëqeverisjes vendore”, të ndryshuar, vendimit nr. 406, datë 4.7.2018, të Këshillit të Ministrave “Për ndryshimin e përgjegjësisë së administrimit, nga Ministria e Brendshme te Ministria e Financave dhe Ekonomisë dhe kalimin në pronësi të Bashkisë Tiranë të pjesëve takuese të pronës me emërtimin “Garda e Republikës, Garnizon”, me vendndodhje në zonën kadastrale nr. 8270, me numër pasurie 4/134, dhe për një ndryshim në vendimin nr. 815, datë 29.11.2007, të Këshillit të Ministrave, “Për miratimin e listës shtesë të inventarit të pronave  të paluajtshme shtetërore, të cilat i kalojnë në përgjegjësi administrimi Ministrisë së Brendshme, për Gardën e Republikës”, të ndryshuar, vendimit nr. 142, datë 23.12.2022, të Këshillit Bashkiak “Për miratimin e marrëveshjes së mirëkuptimit ndërmjet Bashkisë Tiranë dhe Qendrës Shqiptare të Trashëgimisë për Themelimin e Përbashkët të Organizatës Jofitimprurëse Qendrës “ Trashëgimia për të gjithë - Garda” dhe akteve të themelimit të kësaj organizate jofitimprurëse”, të ndryshuar, Marrëveshjes së Mirëkuptimit me nr. 38450/2 prot., datë 22.11.2023, të nënshkruar midis Bashkisë Tiranë dhe Qendrës Shqiptare të Trashëgimisë, si edhe në vijim të memos nr. 3284/5 prot., datë 25.03.2024, Drejtorisë së Përgjithshme të Promovimit të Qytetit,  me propozim të kryetarit të Bashkisë, Këshilli Bashkiak,
V E N D O S I:

1. Dhënien në përdorim pa kundërshpërblim në favor të Qendrës “Trashëgimia për të gjithë-Garda”, një pjesë të pasurisë me numër 4/853, e ndodhur në zonën kadastrale 8270, përkatësisht një sipërfaqe trualli prej 4100 m2 dhe sipërfaqe ndërtimore të objektit 938.3 m2, konform parashikimeve të marrëveshjes së bashkëpunimit që do të nënshkruhet për këtë qëllim, sipas tekstit që i bashkëlidhet këtij vendimi dhe është pjesë përbërëse e tij. 

2. Ngarkohet kryetari i Bashkisë apo personi i autorizuar prej tij për nënshkrimin e marrëveshjes së përcaktuar në pikën 1 të këtij vendimi.

3. Bashkia Tiranë të ndjek procedurën sipas parashikimeve të këtij vendimi, si dhe nxjerrjen e çdo akti të nevojshëm për zbatimin e tij.

4. Ngarkohen kryetari i Bashkisë, Drejtoria e Përgjithshme Juridike e Aseteve dhe Licencimit, Drejtoria e Përgjithshme e Menaxhimit Financiar, Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme e Investimeve të Punëve Publike dhe Drejtoria e Përgjithshme e Promovimit të Qytetit, për zbatimin e këtij vendimi.
Ky vendim hyn në fuqi sipas përcaktimeve të nenit 55, pika 6, të ligjit nr. 139/2015, “Për vetëqeverisjen vendore”, të ndryshuar.

K R Y E T A R

        ROMINA KUKO

MARRËVESHJE BASHKËPUNIMI 

PËR PËRDORIMIN E PASURISË, PJESË E PRONËS “GARDA E REPUBLIKËS, GARNIZON”

Sot, më datë ______ .2024, në Tiranë, lidhet kjo marrëveshje bashkëpunimi për përdorimin e pasurinë, pjese të pronës me emërtimin “Garda e Republikës, Garnizon” (“Marrëveshja”)

ndërmjet:

Bashkia e Tiranës, me adresë Sheshi “Skëndërbej”, Tiranë, Shqipëri, përfaqësuar nga Z. Erion Veliaj në cilësinë e Kryetarit të Bashkisë (“Bashkia” ose “Huadhënësi”)

Dhe
Qendra “Trashëgimia për të gjithë - GARDA”, organizatë jo-fitimprurëse, pa anëtarësi, e regjistruar pranë Gjykatës së Rrethit Gjyqësor Tiranë me vendimin nr. 1862, datë 14.12.2023; me NIPT: M41309451U dhe seli në adresën: Ish - Komanda e Gardës së Republikës, Sheshi Frederik Shopen, Tiranë; e përfaqësuar rregullisht nga Drejtori Ekzekutiv Znj. Vjollca Muçaj (“Qendra” ose “Huamarrësi”);

Këtu më poshtë referuar veç e veç si “Pala” dhe bashkërisht si “Palët”.

KUSHTE PARAPRAKE:

4.1 Bashkia ka në pronësi pasurinë, me numër 4/853, e ndodhur në zonën kadastrale 8270, me sipërfaqe trualli 25.004 m2 dhe sipërfaqe ndërtimi (objekte) 2021 m2, kaluar në pronësinë e Bashkisë Tiranë me vendimin nr. 406, datë 04.07.2018, të Këshillit të Ministrave “Për ndryshimin e përgjegjësisë së administrimit dhe kalimin në pronësi të Bashkisë Tiranë...”, regjistruar në Zyrën e ASHK Tiranë dhe e pajisur me Certifikatën për vërtetim pronësie me nr. 1761889, datë leshimi 24.10.2018, kartelë të pasurisë së paluajtëshme dhe fragment të hartës treguese të rregjistrimit; nga e cila një sipërfaqe trualli prej 4100 m2 dhe sipërfaqe ndërtimore e objektit 938. 3 m2, pjesë përbërëse e pasurisë 4/853 do të jetë objekt i kësaj marrëveshje, përcaktuar grafikisht sipas gen-planit të përgatitur nga Drejtoria e Azhornimit Kadastral dhe Infrastrukturor, vënë në dispozicion me anë të shkresës nr. 3284/2, datë 26.02.2024, bashkëlidhur kësaj marrëveshje, si Aneks A, emërtuar si “Garda e Republikës, Garnizon” (Trualli dhe Objekti, sipas Aneks A, referohen në vijim bashkërisht si “Pasuria”), me qëllim realizimin e Projektit.

(A) Bashkia Tiranë dhe Qendra Shqiptare e Trashëgimisë (AHC) kanë nënshkruar një Marrëveshje Mirëkuptimi me nr. prot 38450/2, datë 22.11.2023, në zbatim të vendimit nr. 142, datë 23.12.2022, të Këshillit Bashkiak “Për miratimin e marrëveshjes së mirëkuptimit ndërmjet Bashkisë Tiranë dhe Qendrës Shqiptare të Trashëgimisë për themelimin e përbashkët të organizatës jofitimprurëse, qendrës “Trashëgimia për të gjithë - Garda” dhe akteve të themelimit të kësaj organizate jofitimprurëse”, të ndryshuar, e cila parashikon që përmes themelimit dhe funksionimit të Qendrës “Trashëgimia për të gjithë - GARDA”, të bashkëpunohet për ta kthyer objektin Ish - Komandën e Gardës së Republikës, të degraduar ndër vite, në një qendër shumë-funksionale për promovimin e trashëgimisë kulturore, si qendër muzeore dhe ekspozimi me disa destinacione kulturore ku ruhen, mbrohen dhe ekspozohen për publikun koleksione fondesh muzeore të subjekteve private, me qëllim edukimin e brezave me kulturë, duke ndjekur procedurat e nevojshme sipas legjislacionit në fuqi, për realizimin e projektit, bashkëlidhur kësaj marrëveshje si “Projekti”.
(B) Në bazë të parashikimeve të vendimeve të sipërcituara dhe Marrëveshjes së Mirëkuptimit, Bashkia është angazhuar të sigurojë gjatë gjithë kohëzgjatjes së Qendrës, dhënien e Pasurisë në përdorim të Qendrës, pa kundërshpërblim, për ushtrimin e veprimtarisë së saj, përfshirë dhënien në përdorim të të tretëve sipas funksioneve të përcaktuara në Statutin e Qendrës, për përfitimin e të ardhurave që vijnë nga administrimi dhe përdorimi i këtyre hapësirave, në përputhje me objektin e veprimtarisë së Qendrës;

Për sa më sipër, Palët bien dakord të lidhin këtë Marrëveshje bashkëpunimi për përdorimin e pasurisë “Garda e Republikës, Garnizon” me qëllim krijimin e marrëdhënies juridike, bazuar në Marrëveshjen e Mirëkuptimit dhe aktet e themelimit të Qendrës, me përmbajtjen si vijon:

Neni 1

Baza ligjore

Mbështetur në nenin 8, pika 2, nenin 9, pika 1.2, shkronja “a” dhe nenin 64, shkronja “a” të ligjit nr. 139/2015 “Për vetëqeverisjen vendore”, të ndryshuar; nenet 901-912 të ligjit nr. 7850, datë 29.07.1994, “Kodi Civil i Republikës së Shqipërisë”, të ndryshuar; vendimit nr. 142, datë 23.12.2022, të Këshillit Bashkiak, të ndryshuar, dhe akteve të themelimit të kësaj organizate jofitimprurëse.

Neni 2

Objekti

Huadhënësi i jep në huapërdorje Huamarrësit pa kundërshpërblim, një pjesë të pasurisë me numër 4/853, e ndodhur në zonën kadastrale 8270, përkatësisht një sipërfaqe trualli prej 4100 m2 dhe sipërfaqe ndërtimore të objektit 938. 3 m2, përcaktuar grafikisht sipas gen-planit bashkëlidhur kësaj marrëveshjeje, si Aneks A, për ta administruar dhe përdorur për qëllime të aktivitetit të tij, për realizimin e projektit, bazuar në Marrëveshjen e Mirëkuptimit dhe aktet e themelimit të Qendrës, duke ndjekur të gjitha procedurat e nevojshme të parashikuara në ligjin 27/2018 “Për trashëgiminë kulturore dhe muzetë”, si dhe pasi të jetë pajisur me lejet dhe autorizimet e nevojshme nga autoritete publike në përputhje me legjislacionin për zhvillimin e territorit në fuqi në Republikën e Shqipërisë, duke mbajtur në konsideratë parashikimet e vendimit nr. 406, datë 04.07.2018, të Këshillit të Ministrave.
Neni 3

Afati i Marrëveshjes
Kjo marrëveshje hyn në fuqi pas miratimit në Këshill Bashkiak dhe nënshkrimit të saj nga palët dhe është e vlefshme gjatë gjithë kohëzgjatjes së qendrës.
Neni 4

Të Drejtat dhe Detyrimet e Huadhënësit

4.2 Huadhënesi, pas nënshkrimit të kësaj marrëveshje, ngre grupin e punës, i cili brenda një afati prej 30 ditësh nga nënshkrimi i saj, do t’i dorëzojë Pasurinë Huamarrësit, sipas procesverbalit të dorëzimit, i cili do ti bashkëlidhet kësaj marrëveshje.
4.3 Huadhënësi merr përsipër të kryejë të gjitha procedurat ligjore për ndarjen e pasurisë, në përputhje me genplanin / planin e rilevimit, bashkëlidhur kësaj marrëveshje, si Aneks A, me qëllim realizimin e Projektit.

4.4 Huadhënësi do të garantojë gëzimin dhe përdorimin e qetë të Pasurisë nga Huamarrësi përgjatë gjithë kohëzgjatjes së marrëveshjes dhe do të garantojë këtë të fundit nga çdo pretendim apo të drejta nga palë të treta në përdorimin e qetë të Pasurise.

4.5 Huadhënësi ka të drejtë të kontrollojë në çdo kohë respektimin e kushteve të kësaj marrëveshje, duke njoftuar Huamarrësin të paktën tre ditë përpara.

4.6 Huadhënësi do të bëjë regjistrimin e kësaj marrëveshje në Agjencinë Shtetërore të Kadastrës.

Neni 5

Të Drejtat dhe Detyrimet e Huamarrësit

5.1 Huamarrësi ka të drejtë të përdorë, administrojë dhe shfrytëzojë Pasuritë përgjatë gjithë kohëzgjatjes së kësaj Marrëveshje Bashkëpunimi për përdorimin e pasurisë “Garda e Republikës, Garnizon”, për qëllim të ushtrimit të veprimtarisë së tij sipas akteve të themelimit, Statutit dhe Marrëveshjes së Mirëkuptimit. 

5.2 Huamarrësi do t’a përdorë Pasurinë vetëm për qëllime të parashikuara në pikën 5.1 më sipër, dhe nuk do t’i përdorë në ndonjë mënyrë të paligjshme dhe/ose për ndonjë qëllim tjetër.
5.3 Huamarrësi është përgjegjës për të gjitha shpenzimet që lidhen me ruajtjen dhe mirëmbajtjen e zakonshme dhe të jashtëzakonshme të Pasurisë, duke përfshirë riparimet apo zëvendësimet që mund të nevojiten për godinën dhe sipërfaqet e gjelbra dhe rrugët rreth tyre. Huamarrësi për veprimet të cilat lidhen me mirëmbajtjen e jashtëzakonshme të Pasurisë, paraprakisht duhet të njoftojë Bashkinë Tiranë dhe marrë një konfirmim nga kjo e fundit për të vijuar.
5.4 Me përfundimin e marrëveshjes, Huamarrësi do t’i dorëzojë Huadhënësit Pasurinë, së bashku me të gjitha përmirësimet dhe shtesa të tjera që i janë bërë Pasurisë nga Huamarrësi gjatë kohëzgjatjes së marrëveshjes, me përjashtim të rastit të zgjidhjes së saj në mënyrë të njëanshme, në kundërshtim më parashikimet nenit 7 të marrëveshjes, nga Huadhënësi. 
Neni 6

Garancia

6.1 Huadhënësi deklaron dhe garanton se Pasuria, objekt i kësaj marrëveshje, është e lirë nga çdo barrë apo peng, se nuk ka konflikte administrative apo gjyqësore dhe se nuk ka asnjë pretendim të ndonjë palë të tretë në lidhje me Pasurinë, por në rast se gjatë kohëzgjatjes së marrëveshjes mund të lindin mosmarrëveshje ose konflikte në  lidhje me garancitë e mësipërme, Huadhënësi angazhohet për zgjidhje e tyre administrative dhe/ose gjyqësore, duke siguruar që në asnjë rast të mos pengohet realizimi i Projektit dhe operimi i veprimtarisë së Qendrës.

6.2 Huadhënësi deklaron dhe garanton se nuk do të lidhë asnjë kontratë me të tretë apo të japë asnjë leje, autorizim apo të drejta të tjera që mund të cenojnë në çfarëdolloj mënyre të drejtën e Huamarrësit për të disponuar, përdorur, mirëmbajtur dhe shfrytëzuar Pasurinë. 

6.3 Kjo marrëveshje dhe kushtet e përcaktuara në të janë të detyrueshme për çdo palë të tretë të cilës mund t’i kalojë pronësia e Pasurive.
6.4 Huamarrësi, deklaron dhe garanton se menjëherë pasi të marrë në dorëzim pasurinë nga grupi i punës, do të ndjekë të gjitha procedurat e nevojshme për tu pajisur me autorizime/leje për realizimin e projektit.
Neni 7
Mospërmbushja dhe Zgjidhja e Marrëveshjes
7.1 Secila Palë njofton palën tjetër për mospërmbushje thelbësore të detyrimeve të kësaj marrëveshje ose në rast të veprimeve ose mosveprimeve të Palës tjetër, të cilat bien në kundërshtim me këtë marrëveshje, duke cënuar thelbin e saj, duke i lënë një afat 60 (gjashtëdhjetë) ditë për korrigjimin e tyre.

7.2 Pas përfundimit të afatit të përcaktuar në pikën 7.1, nëse pala në shkelje/mospërmbushje nuk i korrigjon/përmbush detyrimet kontraktore, pala e dëmtuar mund të kërkojë zgjidhjen e marrëveshjes, nëpërmjet njoftimit me shkrim të paktën 30 (tridhjetë) ditë përpara datës efektive të zgjidhjes dhe/ose shpërblimin e dëmit të shkaktuar si pasojë e shkeljes/mospërmbushjes së detyrimit kontraktor nga pala tjetër. 

7.3 Me zgjidhjen e kësaj marrëveshje nga secila Palë, Huamarrësi duhet të dorëzojë Pasurinë, brenda 90 (nëntëdhjetë) ditëve nga plotësimi i afateve dhe kushteve të përcaktuara në pikat 7.1 dhe 7.2.
7.4 Në rast se Huamarrësi brenda një afati prej 2 vitesh, nga momenti i hyrjes në fuqi të kësaj marrëveshjeje nuk pajiset me lejet/autorizimet e nevojshme, të përcaktuara në nenin 2, marrëveshja zgjidhet në mënyrë të menjëhershme dhe Huamarrësi duhet të dorëzojë menjëherë pasurinë tek Huadhënësi në gjendjen siç ishte në momentin e marrjes në dorëzim, provuar sipas procesverbalit të dorëzimit të pasurisë.
7.5 Në rast zgjidhje të njëanshme, pa shkak të arsyeshëm të marrëveshjes nga Huadhënësi, ose në kundërshtim me parashikimet e paragrafëve të mësipërm, ky i fundit duhet të rimburësojë Huamarrësin për vlerën e investimit të realizuar sipas projekteve të miratuara në përputhje me kuadrin ligjor në fuqi që rregullon planifikimin dhe zhvillimin e territorit dhe situacioneve të punimeve, duke zbritur vlerën e amortizimit.

Neni 8

Ligji i Zbatueshëm dhe Zgjidhja e Mosmarrëveshjeve

8.1 Kjo marrëveshje rregullohet në përputhje me legjislacionin e Republikës së Shqipërisë.

8.2 Çdo mosmarrëveshje që mund të lindë midis Palëve në lidhje me këtë marrëveshje do të zgjidhet në mënyrë miqësore midis tyre, përndryshe palët do ti drejtohen për zgjidhje gjykatës kompetente.

Neni 9

Dispozita Përfundimtare

9.1 Secila Palë deklaron dhe garanton se ka fuqinë dhe autoritetin e plotë për të nënshkruar këtë marrëveshje.

9.2 Të gjitha njoftimet ose komunikimet mes palëve, do të kryhen nëpërmjet shkresave zyrtare/postës elektronike dhe do konsiderohen se i janë njoftuar palës tjetër në datën e marrjes dijeni, nëse janë marrë në adresat më poshtë:
Për Bashkinë Tiranë : 

Adresa e-mail: dhimitraq.furxhi@tirana.al   
    
Adresa: Sheshi “Skënderbej”, Nd. 2, Kodi Postar 1001.
Për Qendrën “Trashëgimia për të gjithë - GARDA” 
Adresa e-mail: mucajv6@gmail.com
Adresa: Ish-Komanda e Gardës së Republikës, Sheshi Frederik Shopen, Tiranë.

Secila prej palëve ka detyrimin për njoftimin me shkrim të palës tjetër në rast të ndryshimeve në të dhënat e mësipërme. Nëse njëra nga palët e ka realizuar këtë detyrim dhe për pasojë nuk është i mundur njoftimi i saj, pala që ka kryer njoftimin konsiderohet se ka përmbushur detyrimin e saj. 

9.3 Kjo marrëveshje mund të ndryshohet vetëm me marrëveshje me shkrim të Palëve.

9.4 Janë pjesë përbërëse dhe e pandarë e kësaj marrëveshje:

· Vendimi nr. 1862, datë 14.12.2023 i Gjykatës së Rrethit Gjyqësor Tiranë për regjistrimin e Qendrës “Trashëgimia për të gjithë - GARDA”;
· Marrëveshje Mirëkuptimi nr. prot 38450/2 datë 22.11.2023;

· Certifikata për Vërtetim Ponësie, Kartela e Pasurisë dhe Hartë treguese; 

· Genplan / Plan Rilevimi i Pasurisë;
· Procesverbali i dorëzimit të Pasurive - Model; 

· Projekti fillestar;
· Çdo dokumentacion tjetër ligjor e financiar mbi Pasurinë objekt i kësaj marrëveshje.
9.5 Kjo marrëveshje është nënshkruar në 4 kopje në gjuhën shqipe me të njëjtën vlerë secila. 


Për Huadhënësin:




Për Huamarrësin:

 Bashkia Tiranë



      Qendra 



                “Trashëgimia për të gjithë - GARDA”

________________________


  ______________________


Erion Veliaj





  Vjollca Muçaj


   Kryetar





Drejtor Ekzekutiv
